
Kajian ini bertujuan untuk mengkaji hubungan kualiti guru berpengalaman Pendidikan 

Moral dengan amalan nilai murni murid Tingkatan Empat. Kepakaran dan karakter 

merupakan dua aspek kualiti guru berpengalaman Pendidikan Moral yang dikaji. Kajian 

ini menggunakan soal selidik dan temu bual semi-struktur untuk mendapatkan data 

kajian daripada responden. Item-item dibina berdasarkan teori pengetahuan asas guru, 

teori sekolah dan perkembangan moral, teori pembelajaran sosial, model kepakaran guru 

dan model pengajaran dan pembelajaran. Kajian rintis telah dilaksanakan ke atas 30 

orang murid yang diajar oleh guru-guru yang berpengalaman dalam bidang Pendidikan 

Moral. Nilai pekali kebolehpercayaan Cronbach Alpha bagi soal selidik yang dibina 

adalah 0.96. Kesahan muka dan kandungan bagi soal selidik telah diperolehi melalui 

pakar dalam bidang Pendidikan Moral, pakar dalam pengajaran dan pembelajaran dan 

pakar bahasa. Seramai 343 murid telah dipilih secara rawak sebagai responden daripada 

jumlah populasi 2626 murid. Di samping itu, temu bual semi berstruktur turut dijalankan 

terhadap sembilan orang murid untuk menentukan corak hubungan kualiti guru 

berpengalaman Pendidikan Moral dengan amalan nilai murni murid. Terdapat 

kekurangan dalam beberapa aspek kepakaran dan karakter guru. Walaupun dapatan 

kajian menunjukkan domain pemikiran moral murid berada pada tahap tinggi, tetapi guru 

kurang menekankan domain perasaan moral dan tingkah laku moral dalam pengajaran 

dan pembelajarannya. Analisis korelasi Spearman menunjukkan terdapat hubungan 

positif yang kuat dan signifikan antara kualiti guru berpengalaman Pendidikan Moral 

dengan amalan nilai murni murid. Analisis data kualitatif menunjukkan ciri-ciri dan 

tindakan guru berpengalaman Pendidikan Moral mempengaruhi amalan nilai murni 

murid dengan cara tertentu. Perbincangan hasil dapatan kajian menunjukkan, guru 

berpengalaman Pendidikan Moral patut mengikuti program pembangunan profesional 

berterusan untuk meningkatkan lagi kualiti guru yang sedia ada. Dengan ini 

pembentukan murid yang mengamalkan nilai murni dapat dipertingkatkan. 

Abstract of thesis presented to the Senate of Universiti Putra Malaysia in fulfillment of 

the requirement for the degree of Master of Science. 

TEACHER’S QUALITY AND STUDENT’S VALUES PRACTICES 

 

 

By 

 

 

KALAISELVI ETTIKAN 

 

 

March 2017 

 

 

Chairman : Nur Surayyah Madhubala Abdullah, PhD 

Faculty : Educational Studies  

 

 

This study aims to investigate the relationship between Moral Education experienced 

teachers’ quality and students’ values practices. Expertise and character are two aspects 

of Moral Education experienced teachers’ qualities that were studied. The study 

employed a questionnaire and semi-structured interview as instruments to collect data 

from the respondents. Items of the questionnaire were developed based on the theory of 

teachers’ basic knowledge, the theory of school and moral development, the theory of 

social learning, the model of excellent teacher and the model of teaching and learning. A 

pilot study was conducted on 30 students, who were taught by an experienced teacher in 

Moral Education. The Cronbach’s coefficient alpha reliabilities for the developed 

questionnaire is 0.96. A total number of 343 students were randomly selected as 

respondents from the total population of 2626 students. Besides that, semi-structured 

interviews were carried out on nine students to determine the pattern of relationship 

between Moral Education experienced teachers’ quality and student’s values practices. 

Certain aspects of teacher expertise and character were found to be lacking. Although the 

findings show that students’ moral thinking is at a high level, but the teacher did not 

emphasize on students’ moral feelings and behaviors in their teaching and learning. 

Spearman’s correlation analysis showed that there was a significant positive correlation 

between Moral Education experienced teachers’ quality and students’ values practices. 

In addition, the qualitative analysis shows that the characteristics and actions of Moral 

Education experienced teachers’ do influence students’ values practices in a particular 

manner. The discussion of the findings shows that, experienced Moral Education teacher 

should involve in continuous professionalism development training during their tenure 

of service to increase their current quality. By doing so, formation of students’ values 

practices can be improved. 

1 

BAB 1 

PENDAHULUAN 

1.1 Pengenalan 

Kajian ini memfokuskan kepada keberkesanan pengajaran dan pembelajaran Pendidikan 

Moral dalam membentuk murid-murid mengamalkan nilai-nilai murni dalam kehidupan 

seharian. Pelaksanaan kajian ini mengambil kira dasar-dasar pendidikan negara yang 

menekankan pembentukan modal insan yang holistik iaitu murid yang mempunyai ilmu 

pengetahuan, berkemahiran serta menghayati dan mengamalkan nilai-nilai murni 

(Kementerian Pendidikan Malaysia, 2006). Pembentukan murid yang mengamalkan 

nilai-nilai murni adalah penting untuk pembangunan negara dan kesejahteraan rakyat 

kerana mereka adalah tonggak negara pada masa depan. Tambahan pula,  pengukuhan 

mata pelajaran Pendidikan Moral dan Pendidikan Islam seperti yang terkandung dalam 

anjakan ketiga Pelan Pembangunan Pendidikan Malaysia (PPPM) 2012-2025 dapat 

dilihat melalui penggubalan Kurikulum Standard Sekolah Menengah (Kementerian 

Pendidikan Malaysia, 2015). Pengukuhan mata pelajaran Pendidikan Moral dari segi 

kandungan, strategi pengajaran guru dan kaedah penilaian adalah bertujuan untuk 

menambahbaik pembentukan murid-murid yang berpengetahuan, berkemahiran dan 

menerapkan nilai-nilai murni dalam kehidupan. 

Bagi mencapai hasrat dasar-dasar pendidikan, keberkesanan Pendidikan Moral dalam 

menghasilkan murid yang mengamalkan nilai-nilai murni terletak pada penerimaan, 

penghayatan dan pengamalan nilai-nilai murni yang dipelajari di dalam kelas. Dalam 

pada itu, pengajaran dan pembelajaran guru Pendidikan Moral yang berkesan patut dapat 

menghasilkan murid yang menerima, menghayati dan mengamalkan nilai-nilai murni 

masyarakat. Hal ini demikian kerana guru merupakan pendorong utama dalam 

menghasilkan pengajaran dan pembelajaran yang berkesan selain faktor sikap murid 

(Stronge, 2013). Tambahan pula, guru yang berkualiti merupakan faktor penentu kepada 

pencapaian pembelajaran murid dan keberkesanan pengajaran dan pembelajaran 

(Kementerian Pendidikan Malaysia, 2015). Oleh hal yang demikian, dalam mencapai 

hasrat dasar-dasar pendidikan guru berkualiti Pendidikan Moral memainkan peranan 

yang penting untuk membentuk murid yang mengamalkan nilai-nilai murni.  

Namun begitu, sehingga kini keberkesanan pengajaran dan pembelajaran guru berkualiti 

Pendidikan Moral dalam menghasilkan murid yang mengamalkan nilai-nilai murni 

masih kurang difahami secara jelas. Hal ini disebabkan oleh kewujudan kurang 

penghayatan nilai dan amalan perpaduan yang mendorong kepada masalah jenayah dan 

perkauman di kalangan murid dan remaja (Ruhi Hafizad Bazin, Abdul Razaq Ahmad, & 

Mohd Mahzan Awang, 2016) yang turut berlaku dalam kalangan murid yang bukan 

beragama Islam. Walaupun pelbagai faktor seperti diri sendiri, media massa dan 

persekitaran dapat dikaitkan, namun masalah ini tidak patut wujud dalam diri seorang 

murid yang telah mempelajari Pendidikan Moral kerana tujuan Pendidikan Moral adalah 

untuk menghasilkan murid yang menerima, menghayati dan mengamalkan nilai-nilai 

murni. Kewujudan masalah-masalah yang dinyatakan menimbulkan keraguan terhadap 

pengajaran dan pembelajaran Pendidikan Moral. Oleh itu, kajian yang berfokuskan 

kepada keberkesanan pengajaran dan pembelajaran Pendidikan Moral perlu dijalankan 

untuk mendapatkan maklumat mengenai pengajaran dan pembelajaran guru berkualiti 

Pendidikan Moral dalam pembentukan murid yang mengamalkan nilai-nilai murni.  

1.2 Latar Belakang Kajian 

Pendidikan Moral telah diperkenalkan dalam sistem pendidikan negara sejak tahun 1983 

lagi. Berdasarkan Sukatan Pelajaran, tujuan Pendidikan Moral diperkenalkan adalah 

untuk membina satu masyarakat Malaysia yang bermoral (Kementerian Pendidikan 

Malaysia, 2000). Masyarakat bermoral dalam konteks Pendidikan Moral ialah 

masyarakat yang menghormati dan mematuhi undang-undang serta peraturan masyarakat 

(Pusat Perkembangan Kurikulum, 2004). Peraturan dan undang-undang masyarakat yang 

ditetapkan adalah berdasarkan amalan-amalan hidup masyarakat majmuk Malaysia 

supaya perpaduan dan keharmonian masyarakat majmuk Malaysia dikekalkan. Rasional 

kepada pengenalan Pendidikan Moral adalah disebabkan kemerosotan nilai moral dalam 

kalangan remaja di sekolah (Abd.Rahim & Abd.Rashid, 1993; Bambang Sumintono, 

Lokman Mohd Tahir, & Mohd Anuar Abdul Rahman, 2012). Oleh itu, pengenalan 

Pendidikan Moral kepada murid-murid bukan beragama Islam sejak di bangku sekolah 

diharapkan dapat memupuk nilai-nilai murni masyarakat untuk mendidik murid yang 

bermoral.  

Pendidikan Moral yang diperkenalkan mempunyai fungsi tersendiri iaitu merupakan satu 

bentuk latihan kepada murid dalam membentuk murid yang menerima, menghayati dan 

mengamalkan nilai berbanding dengan fungsi pendidikan moral. Wujud pelbagai 

pandangan mengenai pendidikan moral yang sebenar (Abdul Rahman Aroff, 1988; 

Barrow, 2007; Downey & Kelly, 1978; Sugarman, 1973). Pendidikan moral lebih 

menjurus kepada pembentukan murid yang boleh mengawal dan mengembangkan 

prinsip-prinsip serta tingkah laku yang baik, tidak kira sama ada dianjurkan atau tidak 

oleh masyarakat (Abdul Rahman Aroff, 1988). Fungsi pendidikan moral adalah 

membentuk insan bermoral yang mempunyai keupayaan untuk berfikir dan bertindak 

tanpa membuta tuli (Nucci & Narvaez, 2014) serta bertindak secara bebas dan tanpa 

paksaan semata-mata untuk diri sendiri (Barrow, 2012) tanpa mengambil kira peraturan 

dan undang-undang yang ditetapkan. Ini menunjukkan tujuan pendidikan moral adalah 

untuk membentuk murid yang patut bertindak secara rasional dalam apa-apa situasi sama 

ada berdasarkan peraturan atau pun tidak.  

Manakala, program Pendidikan Moral pula digubal berdasarkan Falsafah Pendidikan 

Negara dan Rukun Negara yang merupakan suatu bentuk perintahan untuk mendidik 

murid mematuhi peraturan, undang-undang serta norma masyarakat yang mengambil 

kira cara hidup masyarakat majmuk (Bambang Sumintono et al., 2012; Vishalache 

Balakrishnan, 2010). Mendidik murid bermoral dalam Pendidikan Moral adalah amat 

penting kepada masyarakat Malaysia yang terdiri daripada pelbagai kaum untuk 

mengekalkan ketenteraman dan keharmonian. Berdasarkan Rukun Negara dan Falsafah 

Pendidikan Negara, prinsip-prinsip yang dijadikan panduan untuk membentuk insan 

bermoral adalah bertujuan untuk menghasilkan murid-murid yang bertanggungjawab 

pada diri, keluarga dan orang lain, berpegang teguh pada ajaran agama, prihatin kepada 

alam sekitar, mengekalkan keamanan dan keharmonian hidup, bersemangat patriotik, 

menghormati hak asasi manusia, dan mengamalkan prinsip demokrasi dalam kehidupan 

(Pusat Perkembangan Kurikulum, 2004). Prinsip-prinsip ini menunjukkan bahawa murid 

yang dididik melalui Pendidikan Moral adalah murid yang menzahirkan amalan baik 

mengikut peraturan masyarakat serta berpegang teguh kepada ajaran agama. Bagi 

membolehkan murid menunjukkan nilai-nilai baik maka mereka patut dilatih untuk 

menerima, menghayati dan mengamalkan nilai-nilai murni masyarakat.   

1.1.2 Pengajaran dan Pembelajaran Pendidikan Moral yang Berkesan 

Pengajaran dan pembelajaran yang berkesan adalah penting bagi mencapai matlamat 

mata pelajaran yang diajar. Pengajaran yang berkesan dapat membentuk murid yang 

boleh berfikir secara kritis dan menyumbang kepada kejayaan murid (Golob, 2012; 

Stronge, 2013). Pelbagai faktor dapat dikaitkan dengan kejayaan murid seperti faktor diri 

sendiri, ibu bapa, guru, rakan sebaya, serta persekitaran (Hattie, 2003, 2012). Faktor diri 

sendiri seperti pencapaian awal murid, motivasi, usaha, dan sikap murid merupakan 

pendorong utama yang mempengaruhi kejayaan murid dalam suatu mata pelajaran. Ini 

tidak dapat dinafikan kerana tanpa usaha, sikap, dan motivasi diri, sesuatu kejayaan 

mungkin tidak dapat dicapai. Akan tetapi, dalam melakukan suatu usaha atau 

mendapatkan motivasi untuk terus melakukan suatu tugas, faktor luaran turut memainkan 

peranan yang penting (Stronge, 2013). Dalam pada itu, faktor guru merupakan 

pendorong kedua (Hattie, 2003) kerana keberkesanan pengajaran dan pembelajaran guru 

amat berkait rapat dengan murid (Stronge, 2013).  

Pengajaran dan pembelajaran guru dikatakan berkesan kepada murid sekiranya murid 

dapat mencapai hasil pembelajaran yang dirancang oleh guru (Hattie, 2012). Dalam 

konteks Pendidikan Moral, pengajaran dan pembelajaran guru adalah berkesan sekiranya 

murid dapat memahami apa yang disampaikan oleh guru dan boleh mengaplikasikan 

dalam kehidupan seharian. Sekiranya pengajaran dan pembelajaran sebegini berlaku di 

sekolah, maka pembentukan murid yang boleh mengamalkan nilai-nilai murni secara 

konsisten juga berjaya dilaksanakan. Pengamalan nilai-nilai murni secara konsisten 

menunjukkan murid boleh bertindak dalam semua situasi (Kementerian Pendidikan 

Malaysia, 2000) yang dihadapi dalam kehidupan seharian secara rasional terhadap diri 

sendiri dan orang lain. Proses pengajaran dan pembelajaran yang berkesan merangkumi 

perancangan sebelum mengajar, strategi perlaksanaan semasa mengajar dan refleksi guru 

setelah selesai mengajar (Herring et al., 2015). Oleh itu, guru Pendidikan Moral patut 

sentiasa bersedia untuk berusaha menghasilkan pengajaran dan pembelajaran yang 

berkesan dalam membentuk murid yang berpengetahuan, menghayati dan mengamalkan 

nilai-nilai murni.  

Guru yang menghasilkan pengajaran dan pembelajaran yang berkesan adalah guru yang 

berkualiti (Mohd & Nik, 2014). Guru yang berkualiti mempunyai ciri-ciri asas tertentu 

seperti memiliki pengetahuan kandungan, pedagogi serta pengetahuan tentang muridnya 

(Shulman, 1987) dan memiliki sifat-sifat peribadi seperti adil, penyayang, sabar, bersikap 

terbuka serta peka terhadap muridnya (Garcia, Kupczynski & Holland, 2011). 

Pengetahuan kandungan dan pedagogi dalam bidang Pendidikan Moral membantu guru 

merancang, melaksanakan dan mendapatkan refleksi dalam menghasilkan pengajaran 

dan pembelajaran yang berkesan. Pembentukan murid yang mengamalkan nilai-nilai 

murni memerlukan guru Pendidikan Moral menunjukkan contoh pengamalan sifat yang 

baik serta nilai-nilai murni masyarakat. Hal ini demikian kerana murid mudah 

mempelajari melalui tingkah laku guru selain apa yang diajar oleh guru Pendidikan 

Moral (Klaaseen, 2012). Maka dalam menghasilkan pengajaran dan pembelajaran yang 

berkesan guru Pendidikan Moral yang berkualiti memainkan peranan penting kerana 

dapat mencapai matlamat Pendidikan Moral.  

 

 

Pengajaran dan pembelajaran guru berkualiti menentukan pencapaian murid dalam suatu 

mata pelajaran (Seebruck, 2015). Menurut Guskey (2013), pencapaian murid dalam 

pendidikan merangkumi domain-domain kognitif (pengetahuan), afektif (sikap, minat 

dan perasaan) dan psikomotor (kemajuan dalam suatu kemahiran atau tingkah laku) yang 

perlu dicapai melalui suatu pembelajaran yang spesifik. Pencapaian juga merujuk kepada 

hasil yang dikecapi setelah menjalankan suatu program berdasarkan objektif dan 

matlamat program tersebut (Lott & Kenny, 2013; Wallace, 2009). Walaupun pelbagai 

idea wujud mengenai pencapaian, dalam pengajaran dan pembelajaran di sekolah 

pencapaian bagi suatu mata pelajaran merujuk kepada hasil yang ditunjukkan oleh murid 

sama ada melalui penilaian secara bertulis(murid dapat menjawab soalan ujian), 

penilaian secara lisan(murid dapat menjawab soalan lisan guru) atau perubahan tingkah 

laku(murid menunjukkan perubahan dari segi kelakuan) setelah selesainya sesi 

pengajaran dan pembelajaran di dalam kelas. Dalam konteks Pendidikan Moral, guru 

yang berkualiti patut dapat membentuk pembangunan karakter murid (D. Lapsley, 

Holter, & Narvaez, 2016). Berdasarkan daripada pemahaman ini, pencapaian murid 

dalam Pendidikan Moral adalah merujuk kepada murid yang patut boleh berfikir untuk 

menyelesaikan suatu masalah, mempunyai perasaan terhadap suatu isu dan boleh 

bertindak berdasarkan masalah.  

 

 

Pengajaran dan pembelajaran Pendidikan Moral patut menekankan ketiga-tiga dimensi 

moral iaitu pemikiran moral, perasaan moral, dan tingkah laku moral (Lickona, 1996). 

Walaupun saranan Lickona (1996) merujuk kepada soal Pendidikan Karakter, namun 

saranan ini juga dimanfaatkan dalam Sukatan Pelajaran Pendidikan Moral. Hal ini terjadi 

kerana tujuan Pendidikan Karakter hampir menyamai tujuan Pendidikan Moral iaitu 

menghasilkan murid yang berwatak baik, berperibadi mulia, dan bermoral (Abd.Shatar 

Che Abd.Rahman, 2007). Dalam dimensi pemikiran moral, murid-murid seharusnya 

mengetahui nilai, memahami dan menerima nilai-nilai murni yang diajar. Manakala 

dimensi perasaan moral pula adalah berkaitan dengan kelahiran perasaan dalam kalangan 

murid apabila bertindak dalam sesuatu situasi dan dimensi tingkah laku moral murid 

boleh mengamalkan nilai yang dipelajari (Abdul Rahman Aroff, 1999). Dalam konteks 

Pendidikan Moral, murid-murid yang dapat mengamalkan nilai-nilai murni secara 

konsisten berlaku apabila murid dapat menunjukkan pengamalan nilai-nilai murni dalam 

setiap situasi yang dihadapi dalam kehidupan sehariannya. Oleh itu, pengajaran dan 

pembelajaran Pendidikan Moral yang berkesan oleh guru yang berkualiti patut dapat 

membentuk murid yang menerima, menghayati dan mengamalkan nilai-nilai murni 

secara konsisten dalam kehidupan seharian.  

 

 

Namun begitu, berdasarkan pemantauan yang telah dibuat wujud pelbagai masalah 

dalam proses pengajaran dan pembelajaran Pendidikan Moral di sekolah (Kementerian 

Pendidikan Malaysia, 2008). Proses pengajaran dan pembelajaran guru Pendidikan 

Moral kurang menumpukan kepada domain perasaan dan tingkah laku moral murid. 

Guru lebih cenderung menggunakan kaedah berpusatkan guru dengan hanya 

berpandukan buku teks. Hal ini demikian kerana majoriti guru yang mengajar Pendidikan 

Moral tidak mempunyai pengkhususan (Kementerian Pendidikan Malaysia, 2008) 

kerana pada awal perlaksanaan Pendidikan Moral, latihan perguruan dalam bidang 

Pendidikan Moral tidak ditawarkan dalam mana-mana institusi (Abd.Shatar Che 

Abd.Rahman, 2007). Walaupun pada tahun 2005 terdapat Institut Pengajian Tinggi 

Awam yang menawarkan program Pendidikan Moral, namun bilangan guru yang terlatih 

masih tidak mencukupi untuk mengajar mata pelajaran ini (Kementerian Pendidikan 

Malaysia, 2008). Pengajaran dan pembelajaran yang berpusatkan guru membantutkan 

perkembangan moral murid kerana murid kurang diberi peluang dalam membincangkan 

sesuatu situasi moral (Meigala Munusamy, 2016). Keadaan ini menyebabkan murid tidak 

dapat memahami kandungan dan kurang mengaplikasikan apa yang dipelajari dalam 

kehidupan. Ini dapat dilihat dengan jelas melalui tingkah laku murid di sekolah yang 

masih tidak dapat mematuhi peraturan sekolah yang telah ditetapkan dengan sepenuhnya. 

Kesannya, matlamat Pendidikan Moral untuk menghasilkan murid yang mengamalkan 

nilai-nilai murni oleh murid secara konsisten tidak tercapai.  

 

 

Dalam menangani masalah ini, salah satu langkah yang diambil oleh Kementerian 

Pendidikan Malaysia adalah dengan menambah baik kualiti guru Pendidikan Moral. 

Antara usaha yang dijalankan ialah dengan memberi latihan kepada guru bukan 

pengkhususan, menambah bilangan calon bagi latihan perguruan dalam bidang 

Pendidikan Moral, serta mewujudkan laluan guru cemerlang kepada guru yang 

berpengalaman dan pakar dalam bidang ini. Usaha-usaha ini  adalah bertujuan untuk 

menambah baik kualiti pengajaran dan pembelajaran serta mencapai matlamat 

Pendidikan Moral. Namun begitu, sehingga kini masih belum diketahui dengan jelas 

sejauh mana usaha ini mempengaruhi pembentukan murid yang mengamalkan nilai-nilai 

murni. Ini kerana kajian-kajian lepas dalam bidang Pendidikan Moral di negara ini adalah 

terlalu sedikit. Oleh itu, kajian yang dijalankan ini dapat memberikan gambaran yang 

jelas berkaitan pengajaran dan pembelajaran guru dan pengamalan nilai murni murid.  

 

 

1.1.3  Guru Berpengalaman Pendidikan Moral 

 
Seorang guru dikatakan guru berpengalaman apabila memiliki pengetahuan, mempunyai 

pengalaman dalam bidangnya, menerima latihan dalam bidangnya, memiliki ciri-ciri 

personaliti (Darling-Hammond, 2000; Ingersoll, 1999; L. S. Shulman & Shulman, 2004; 

Tsui, 2009) untuk meningkatkan kualiti pengajaran dan pembelajaran.  Guru 

berpengalaman juga mempunyai pengalaman mengajar melebihi lima tahun (Berliner, 

2004), mengajar mata pelajaran dalam bidang pengkhususannya untuk tempoh yang 

lama (Farrell, 2013) serta  memperoleh pengetahuan dan kemahiran melalui latihan dan 

pengalaman dalam suatu bidang atau mata pelajaran tertentu, sehingga idea atau 

pendapatnya berkemungkinan membantu dalam memahami atau menyelesaikan sesuatu 

masalah (Glaser, T.H.Chi, & J.Farr, 1988). Pengetahuan dan kemahiran merupakan 

kualiti utama (Darling-Hammond, 2000) yang perlu dimiliki oleh guru berpengalaman 

supaya berlakunya pengajaran dan pembelajaran yang berkesan serta membantu guru 

menyelesaikan masalah yang dihadapi sewaktu proses pengajaran dan pembelajaran. 

Maka dalam konteks ini, guru berpengalaman Pendidikan Moral merupakan guru yang 

mempunyai pengalaman mengajar Pendidikan Moral melebihi lima tahun, pakar dalam 

pengajaran dan pembelajaran serta mampu mencapai matlamat Pendidikan Moral. 

Pengajaran dan pembelajaran guru berpengalaman dalam Pendidikan Moral patut dapat 

membentuk murid yang mengamalkan nilai-nilai murni dalam kehidupan seharian. 

 

 

Tambahan pula, guru Pendidikan Moral patut mempunyai pengetahuan dalam bidang 

Pendidikan Moral seperti pendedahan dalam aspek falsafah yang menyentuh tentang 

konsep kemoralan, psikologi, dan sosiologi yang berkisar tentang perkembangan moral 

dan persekitaran moral (Abdul Rahman Aroff & L.H.Chang, 1994; Mukherjee, 1980). 

Pemahaman guru yang jelas berkaitan konsep-konsep moral akan membantu guru untuk 

memperdalamkan pemahaman murid terhadap konsep dan masalah moral yang 

diaplikasikan sewaktu perbincangan situasi atau isu moral. Perbincangan isu-isu atau 

situasi moral dapat membantu murid bertindak secara rasional dalam apa jua konflik atau 

masalah yang dihadapi dalam kehidupan seharian (Abdul Rahman Aroff & L.H.Chang, 

1994). Oleh hal yang demikian, guru berpengalaman Pendidikan Moral patut mempunyai 

pengetahuan yang mendalam dan meluas dalam bidang Pendidikan Moral seperti konsep 

kemoralan, perkembangan moral murid dan persekitaran moral untuk menghasilkan 

pengajaran dan pembelajaran yang berkesan kepada murid.  

 

 

Shulman (1987) dan Berliner (2001) turut menyatakan bahawa penguasaan pengetahuan 

kandungan dan pengetahuan pedagogi guru merupakan intipati utama dalam pengajaran 

dan pembelajaran yang berkesan. Pengajaran dan pembelajaran yang berkesan terhasil 

apabila guru berpengalaman menggunakan pengetahuan dan kemahiran untuk 

menghasilkan pembelajaran murid yang maksimum (Hattie, 2012). Ini menunjukkan 

bahawa guru berpengalaman Pendidikan Moral patut mempunyai kepakaran untuk 

menggunakan pengetahuan dan kemahiran yang dimiliki bagi menghasilkan pengajaran 

dan pembelajaran yang berkesan. Kepakaran guru berpengalaman yang dimaksudkan 

merujuk kepada keupayaan guru berpengalaman mengenal pasti cara yang sesuai dalam 

menyampaikan isi kandungan, mereka iklim pembelajaran yang optimum dalam bilik 

darjah, memantau pembelajaran murid dan sentiasa mendapatkan maklum balas daripada 

murid mengenai pengajarannya, mempunyai kepercayaan bahawa semua murid boleh 

dididik, serta mampu mempengaruhi amalan nilai murni murid (Halstead & Pike, 2006; 

Hattie, 2003, 2012; Noddings, 2002; Nucci & Powers, 2014). Kepakaran sebeginilah 

yang sepatutnya menjadi kualiti bagi seseorang guru berpengalaman Pendidikan Moral 

(Hattie, 2003, 2012). 

Namun begitu, dalam proses pengajaran Pendidikan Moral, guru juga perlu menjadi “a 

certain kind of person”, yakni guru yang mempunyai karakter-karakter yang mudah 

didampingi oleh murid, seterusnya memberi kesan kepada perkembangan moral murid 

(Thomphson, 2014). Sebagai contoh, karakter seperti guru yang bijak menangani sesuatu 

masalah kompleks dalam bilik darjah tanpa mengabaikan kepentingan murid lain, guru 

yang mempunyai sifat keperibadian mulia, guru yang bersifat terbuka dalam menerima 

pandangan murid, guru yang sentiasa tabah dengan kerenah murid, guru yang 

mempunyai hubungan yang baik antara murid, serta guru yang sentiasa prihatin kepada 

keperluan murid memainkan peranan kepada perkembangan moral murid (Lickona, 

1992; Nucci & Powers, 2014; Sugarman, 1973). Hal ini dilihat penting kerana murid 

mudah meniru suatu perbuatan atau tindakan yang dilihat daripada guru (Bandura, 1986; 

Halstead & Pike, 2006). Sehubungan itu, karakter yang dimiliki oleh guru 

berpengalaman Pendidikan Moral juga turut mempengaruhi pembentukan murid yang 

mengamalkan nilai murni. 

 

 

Justeru, kepakaran dan karakter merupakan dua kualiti utama yang sangat diperlukan 

oleh guru berpengalaman Pendidikan Moral dalam membentuk murid yang 

mengamalkan nilai-nilai murni. Akan tetapi, timbul persoalan apabila terdapat guru 

berpengalaman Pendidikan Moral yang tidak mempunyai pengkhususan dalam bidang 

Pendidikan Moral. Tambahan pula terdapat isu yang timbul daripada hasil pemantauan 

oleh Penolong Pegawai Pendidikan Daerah Kota Tinggi, yang menyatakan terdapat 

segelintir guru berpengalaman di sekolah kurang menyerlah dari segi peranannya, tiada 

perbezaan dengan guru biasa, tidak membuat persediaan yang lengkap dari segi bahan 

pengajaran sebelum memulakan proses pengajaran dan pembelajaran, serta 

menunjukkan prestasi yang lebih rendah daripada guru biasa. Masalah seperti ini 

seharusnya tidak patut wujud kerana guru berpengalaman Pendidikan Moral seharusnya 

menjadi contoh kepada guru-guru lain dan murid. Sekiranya keadaan ini berlaku dalam 

kalangan guru berpengalaman Pendidikan Moral, maka tidak hairanlah akan wujud suatu 

keadaan negatif yang sering diumpamakan seperti ‘ketam mengajar anaknya berjalan 

lurus’.  

 

 

Kesemua masalah di atas membangkitkan persoalan tentang sejauh manakah guru 

berpengalaman Pendidikan Moral ini memainkan peranan dalam menghasilkan amalan 

nilai murni murid dalam Pendidikan Moral. Permasalahan ini penting untuk difahami 

kerana dalam Pendidikan Moral peranan guru berpengalaman Pendidikan Moral bukan 

hanya menyampaikan ilmu, tetapi seharusnya menitikberatkan soal membentuk murid 

yang dapat mengamalkan nilai-nilai murni. Sehubungan itu, satu kajian perlu dijalankan 

untuk melihat sejauh mana keberkesanan pengajaran dan pembelajaran guru 

berpengalaman Pendidikan Moral dalam mencapai matlamat Pendidikan Moral. 

 

 

1.3 Penyataan Masalah 

 
Perlaksanaan mata pelajaran Pendidikan Moral adalah untuk membentuk murid yang 

dapat mengamalkan nilai-nilai murni (Pusat Perkembangan Kurikulum, 2004). 

Persoalannya adakah pengajaran dan pembelajaran guru berpengalaman Pendidikan 

Moral mempunyai hubungan terhadap pengamalan nilai-nilai murni murid? Hal ini 

kerana, murid-murid yang mempelajari mata pelajaran Pendidikan Moral kurang 

menghayati dan mengamalkan nilai-nilai murni (Baharom Mohamad, Ali Suradin, & 

Za’aBa Helmi Khamisan, 2008). Murid-murid ini tidak mematuhi peraturan yang 

ditetapkan, menyakiti murid lain, menyakiti guru, menggunakan perkataan kesat, serta 

tidak mengambil berat terhadap kebajikan diri sendiri dan orang lain melalui tindakannya 

seperti membuli, kurang sopan dan merosakkan harta benda walaupun diajar oleh guru 

berpengalaman. Senario ini menunjukkan peranan guru berpengalaman Pendidikan 

Moral dalam mempengaruhi amalan nilai murni murid masih kurang jelas. 

 

 

Sorotan model kepakaran guru (Hattie, 2003, 2012), model pengajaran dan pembelajaran 

(Dunkin & Biddle, 1974), teori pembelajaran sosial (Bandura, 1977), teori pengetahuan 

asas guru (L. Shulman, 1987) dan teori perkembangan moral dan sekolah (Sugarman, 

1973) menunjukkan aspek-aspek seperti kelakuan guru, pengetahuan dan kemahiran 

guru membantu pembelajaran murid seterusnya mempengaruhi pembelajaran murid. 

Sorotan teori-teori dan model-model ini menunjukkan adanya hubungan antara guru dan 

murid. Namun sorotan teori-teori dan model-model ini kurang menjelaskan kualiti yang 

patut dimiliki oleh guru berpengalaman Pendidikan Moral dalam membentuk murid yang 

dapat mengamalkan nilai-nilai murni.  

 

 

Sorotan kajian kuantitatif mengenai hubungan kualiti guru berpengalaman seperti sifat 

keperibadian guru, personaliti guru dan penguasaan isi kandungan dan kemahiran 

penyampaian guru mempunyai hubungan yang signifikan terhadap pembelajaran murid 

dan pengamalan nilai murni (Arthur, 2011; Kamarul Azmi Jasmi, Ab Halim Tamuri, & 

Mohd Izham Mohd Hamzah, 2012; Lovat & Clement, 2008; Pantic & Wubbels, 2012; 

Rohani Arbaa, Hazri Jamil, & Nordin Abd Razak, 2010; Ulug, Ozden, & Eryilmaz, 

2011). Manakala kajian-kajian lepas juga menunjukkan kualiti guru tidak mempunyai 

hubungan yang signifikan dengan amalan nilai murni murid dari aspek kaedah mengajar, 

pengetahuan dalam subjek yang diajar, bimbingan yang diberikan oleh guru serta sifat 

keterbukaan guru (Fauziah Othman, 2009; Norazman Arbin, Nor’ain Mohd. Tajudin, & 

Nur Fazliana Rahim, 2012). Hubungan guru dengan murid yang tidak konsisten ini 

menunjukkan adanya jurang pengetahuan dalam bidang Pendidikan Moral dari segi 

kesignifikanan hubungan guru berpengalaman dengan amalan nilai murni murid serta 

pembolehubah kualiti guru berpengalaman Pendidikan Moral yang menyumbang kepada 

amalan nilai murni murid. 

 

 

Tambahan pula, sorotan kajian kualitatif yang lepas juga menunjukkan personaliti, 

pengetahuan dan kemahiran guru berpengalaman memberi kesan kepada pembelajaran 

murid (Berliner, 2004; Bromme, 2001; Chantaranima & Yuenyong, 2014; Farrell, 2013; 

Noraini Ibrahim, Azliza Haniem Abdul Aziz, & Radha M.K.Nambiar, 2013). Namun 

begitu, kajian-kajian kualitatif yang dijalankan ini dalam bidang Sains, Fizik dan Bahasa 

Inggeris untuk melihat peranan guru dan murid kurang menyentuh tentang pembentukan 

murid yang mengamalkan nilai murni oleh guru berpengalaman. Melalui sorotan teori-

teori, model-model dan kajian-kajian lepas di atas, satu kajian deskriptif korelasi perlu 

dijalankan untuk mengkaji hubungan kualiti guru berpengalaman Pendidikan Moral dan 

amalan nilai murni murid. 

 

 

Dapatan kajian ini membantu menjawab persoalan kajian yang diutarakan serta 

memberikan idea tentang keberkesanan guru berpengalaman Pendidikan Moral. Hasil 

dapatan kajian mengenai kualiti guru berpengalaman Pendidikan Moral dan hubungan 

dengan amalan nilai murni murid dapat digunakan oleh pihak Kementerian Pelajaran 

Malaysia dalam memperbaiki kualiti guru berpengalaman Pendidikan Moral dalam 

menghasilkan pengajaran dan pembelajaran yang berkesan. Penambahbaikan ini 

sekaligus dapat menghasilkan murid yang bermoral melalui pengamalan nilai murni dan 

dapat mengurangkan masalah salah laku di dalam sekolah.  

 

 

1.4 Objektif Kajian 

 

Secara khususnya, terdapat empat objektif yang ingin dicapai dalam kajian ini iaitu : 

i. Mengenal pasti kualiti guru berpengalaman Pendidikan Moral. 

ii. Mengenal pasti amalan nilai murni murid yang mempelajari Pendidikan Moral. 

iii. Mengenal pasti hubungan antara kualiti guru berpengalaman Pendidikan Moral 

dengan amalan nilai murni murid. 

iv. Mengenal pasti corak hubungan kualiti guru berpengalaman Pendidikan Moral 

dengan amalan nilai murni murid? 

 

1.5 Persoalan Kajian 

 

1. Apakah tahap kualiti guru berpengalaman Pendidikan Moral? 

2. Apakah tahap amalan nilai murni murid Tingkatan Empat yang mempelajari 

Pendidikan Moral? 

3. Adakah terdapat hubungan antara kualiti guru berpengalaman Pendidikan 

Moral dengan amalan nilai murni murid? 

4. Apakah corak hubungan kualiti guru berpengalaman Pendidikan Moral dengan 

amalan nilai murni murid? 

 

 

1.6 Kepentingan Kajian 

 

Kepentingan kajian ini dibahagikan kepada dua bahagian. Bahagian pertama, pengkaji 

menjelaskan kepentingan kajian ini terhadap teori. Bahagian kedua pula, pengkaji 

menjelaskan kepentingan kajian ini terhadap praktis.Dalam kajian ini, pengkaji 

menggunakan gabungan teori sekolah dan perkembangan moral (Sugarman, 1973), teori 

pembelajaran sosial (Bandura, 1977), teori pengetahuan asas guru (L. Shulman, 1987), 

model pengajaran dan pembelajaran (Dunkin & Biddle, 1974) dan model kepakaran guru 

(Hattie, 2012). Penggunaan teori-teori serta model-model ini dapat memberikan 

gambaran empirikal yang jelas tentang kualiti guru berpengalaman yang menyumbang 

kepada amalan nilai murni murid. Sehingga kini, belum ada kajian komprehensif yang 

dijalankan menggunakan model kepakaran guru (Hattie, 2003, 2012) terutamanya 

terhadap guru berpengalaman Pendidikan Moral. Oleh yang demikian, hasil kajian ini 

dapat memberikan gambaran menyeluruh mengenai kualiti guru berpengalaman 

Pendidikan Moral dalam menyumbang kepada pengamalan nilai murni murid. 

 

 

Kajian ini juga penting kepada pihak Kementerian Pelajaran Malaysia untuk membuat 

penyelarasan latihan dan kurikulum antara bahagian-bahagian dalam kementerian. 

Misalnya, Pusat Perkembangan Kurikulum yang bertanggungjawab menyediakan 

kurikulum Pendidikan Moral boleh memantapkan lagi hubungan dengan Bahagian 

Pendidikan Guru, pihak universiti-universiti dan institusi pendidikan lain dalam 

menyediakan guru Pendidikan Moral yang terlatih dan berkualiti. Kajian ini juga boleh 

dijadikan rujukan oleh universiti-universiti dan institusi pendidikan lain dalam 

menyediakan calon guru Pendidikan Moral yang cemerlang. 

 

 

Akhir sekali, kajian ini dapat dijadikan asas kepada kajian kuantitatif selanjutnya dalam 

mengkaji hubungan guru Pendidikan Moral dengan amalan nilai murni murid. Dengan 

mengambil kira semua kepentingan di atas, semua pihak yang terlibat sama ada secara 

langsung atau tidak dapat membantu pelaksanaan pengajaran dan pembelajaran 

Pendidikan Moral dengan lebih berkesan.   

 

 

1.7 Batasan Kajian 

 

Instrumen soal selidik yang dibina berdasarkan kepada objektif kajian seperti yang 

dinyatakan di atas. Oleh itu, instrumen soal selidik ini tidak berupaya untuk meneliti 

keseluruhan kriteria tentang guru berpengalaman Pendidikan Moral. Lebih jelas lagi, 

kajian ini hanya mengkaji elemen kepakaran dan karakter guru berpengalaman 

Pendidikan Moral dan hubungannya dengan amalan nilai murni murid di dalam kelas 

sewaktu proses pengajaran dan pembelajaran. Tujuan pengkaji membataskan elemen 

kajian adalah mengambil kira faktor keperluan kajian dalam menjawab persoalan yang 

diutarakan, masa, serta kos penyelidikan. 

 

Responden kajian terdiri daripada murid Tingkatan Empat yang diajar oleh guru 

berpengalaman Pendidikan Moral yang berpangkat Gred DG 44 hingga DG 54, tanpa 

mengira bangsa dan jantina. Guru yang mempunyai pengalaman mengajar lebih sepuluh 

tahun merupakan guru yang mempunyai kepakaran dalam bidangnya (Berliner, 2004). 

Ini bermakna guru berpengalaman Pendidikan Moral yang dikaji dalam kajian ini patut 

mempunyai kepakaran walaupun wujud perbezaan jantina, bangsa, umur dan gred. 

Kepelbagaian latar belakang guru berpengalaman Pendidikan Moral dalam kajian ini 

turut mempengaruhi data kajian daripada responden. Justifikasi murid Tingkatan Empat 

dijadikan sebagai responden kerana pada usia 16 hingga 17 tahun, murid seharusnya 

telah mencapai tahap kematangan moral. Murid Tingkatan Lima tidak dapat dilibatkan 

dalam kajian kerana tidak mendapat kelulusan daripada Kementerian Pelajaran Malaysia 

kerana mereka bakal menduduki peperiksaan Sijil Pelajaran Malaysia. Dalam kajian ini, 

amalan nilai murni murid yang diukur adalah pemikiran moral, perasaan moral dan 

tingkah laku moral sebagai pembolehubah bersandar. Manakala kepakaran dan karakter 

sebagai pembolehubah tidak bersandar, dengan mengambil kira guru sebagai penjaga di 

dalam kelas. 

Selanjutnya, tidak dapat dinafikan bahawa teori-teori dalam bidang Pendidikan Moral 

serta teori dan model berkaitan pengajaran dan pembelajaran sememangnya sangat 

meluas. Dalam menjalankan kajian ini, pengkaji hanya memanfaatkan teori-teori dan 

model-model yang relevan sahaja untuk dijadikan asas dalam membantu pengkaji untuk 

memahami kualiti guru berpengalaman dan amalan nilai murni murid. Teori 

perkembangan moral oleh Sugarman (1973) digunakan untuk memahami mengenai 

perkembangan moral dan ciri-ciri guru Pendidikan Moral. Selain itu, teori pembelajaran 

sosial oleh Bandura (1977) dan model pengajaran dan pembelajaran oleh Dunkin & 

Biddle (1974) dimanfaatkan sebagai asas untuk memahami hubungan guru dan murid. 

Manakala model kepakaran guru oleh Hattie (2012) pula digunakan untuk memahami 

kualiti guru berpengalaman. Kajian ini juga hanya akan menyentuh beberapa aspek yang 

relevan sahaja dalam teori-teori dan model tersebut. 

 

 

Di samping itu juga, keikhlasan responden kajian turut menjadi faktor penting dalam 

menjamin kesahihan dapatan kajian ini. Oleh itu, pengkaji menganggap bahawa segala 

maklumat yang diberikan adalah ikhlas dan benar. 

 

 

1.8 Definisi Operasional 

 

Terdapat beberapa konsep penting yang akan digunakan dalam kajian ini. Perbincangan 

selanjutnya akan memaparkan definisi setiap konsep berdasarkan konteks 

penggunaannya sepanjang kajian ini dilaksanakan. 

 

 

1.8.1 Kualiti Guru Berpengalaman Pendidikan Moral 

 

Kualiti guru berpengalaman merujuk kepada elemen-elemen yang dimiliki oleh guru 

seperti pengkhususan dalam bidang yang diajar, kelayakan guru, keupayaan guru dalam 

menyampaikan pengajaran dan pembelajaran secara berkesan serta memiliki kepakaran 

untuk meningkatkan pencapaian murid (Goe, 2007; Hattie, 2003, 2012). Guru 

berpengalaman juga ialah guru yang mempunyai pengalaman mengajar melebihi sepuluh 

tahun, mampu meningkatkan motivasi murid, mahir menyampaikan pengajaran, mahir 

menguruskan kelas secara berkesan dan mampu meningkatkan pembelajaran murid 

(Rodriguez & McKay, 2010; Tsui, 2009). Guru Pendidikan Moral perlu mempunyai 

karakter-karakter tertentu yang dapat mempengaruhi perkembangan moral murid 

(Lickona, 2004). 

 

 

Dalam konteks kajian ini, kualiti guru berpengalaman Pendidikan Moral merujuk kepada 

ciri-ciri guru berpengalaman Pendidikan Moral yang telah dikenalpasti dan patut 

menghasilkan murid yang mengamalkan nilai murni. Dua ciri-ciri guru berpengalaman 

Pendidikan Moral yang telah dikenalpasti ialah kepakaran guru dan karakter sebagai guru 

Pendidikan Moral.   

1.8.2 Kepakaran Guru Pendidikan Moral  

 

Kepakaran guru bermaksud kemahiran guru yang berkualiti tinggi dalam menghasilkan 

pengajaran dan pembelajaran berkesan, dan hal ini diperoleh  daripada pengalaman dan 

amalan (Tsui, 2009) serta pengetahuan dan kemahiran yang diperoleh secara formal dan 

bukan formal (Wiliam, 2014). Kepakaran guru berpengalaman merujuk kepada 

kemahiran guru dalam melaksanakan pengajaran dan pembelajaran yang unik untuk 

menghasilkan pembelajaran yang optimum seperti mahir menyampaikan pengajarannya, 

menguruskan bilik darjah dengan berkesan, pakar membuat dan menilai refleksi 

pengajaran dan pembelajaran dalam kelas, pakar membina keyakinan murid serta 

mempengaruhi amalan nilai murni murid (Hattie, 2012).  

 

 

Dalam kajian ini, kepakaran guru berpengalaman Pendidikan Moral merujuk kepada 

guru yang mahir mengenal pasti cara yang sesuai untuk menyampaikan pengajaran 

secara berkesan seperti berupaya mengaitkan konsep serta kandungan Pendidikan Moral 

dengan pengetahuan lepas murid dan dengan mata pelajaran lain, pakar dalam mereka 

iklim pembelajaran optimal dalam bilik darjah dengan meningkatkan kadar penyoalan 

yang tinggi, menerima kesilapan murid, dan menggalakkan penglibatan murid. 

Seterusnya, guru berkemahiran untuk memantau pembelajaran dan menerima maklum 

balas seperti sentiasa mendapatkan status terkini mengenai pemahaman dan kemajuan 

murid serta refleksi terhadap pengajaran dan pembelajaran Pendidikan Moral di dalam 

kelas. Guru berpengalaman Pendidikan Moral juga percaya terhadap kejayaan murid dan 

berupaya mempengaruhi amalan nilai murni murid melalui hubungan yang baik dengan 

murid dan menetapkan matlamat untuk dicapai oleh murid. 

 

 

1.8.3 Karakter Guru 

 

Karakter guru merujuk kepada satu set kualiti yang boleh dilihat dan boleh dicontohi 

oleh indidvidu lain (Lickona, 2004) iaitu ciri-ciri keperibadian mulia yang boleh dilihat 

pada guru tersebut (Tichenor & Tichenor, 2005). Keperibadian mulia guru adalah seperti 

kebijaksanaan, boleh dipercayai, hormat, bertanggungjawab, adil, mengambil peduli, 

dan kawalan diri. Bagi mengajar Pendidikan Moral, guru perlu mempunyai phronesis 

iaitu guru perlu mempunyai kebijaksanaan dalam menghasilkan suatu keputusan bagi 

suatu situasi yang kompleks terutamanya dalam proses pengajaran dan pembelajaran, di 

samping perlu berfikiran terbuka dalam menerima pandangan murid di dalam kelas dan 

memiliki sifat penyayang dan sifat mengambil peduli terhadap murid kerana sifat-sifat 

ini mempengaruhi perkembangan moral murid (Nucci & W.Powers, 2014; Thomphson, 

2014)  

 

 

Dalam konteks kajian ini, karakter guru berpengalaman Pendidikan Moral merujuk 

kepada guru yang memiliki sifat kebijaksanaan iaitu guru untuk membuat keputusan 

dalam sesuatu situasi, adil dalam memberikan peluang kepada semua murid, peduli 

terhadap masalah murid, bersifat terbuka dalam menerima jawapan dan pandangan 

murid, mempunyai kawalan diri, boleh dipercayai, bertanggungjawab, dan hormat. 

Kesemua ciri-ciri ini dipamerkan oleh guru berpengalaman sewaktu proses pengajaran 

dan pembelajaran di dalam kelas. 

 

 

1.8.4 Amalan Nilai Murni Murid  

 

Amalan nilai murni murid merujuk kepada tingkah laku murid yang berpegang kepada 

penerimaan cara hidup suatu kelompok masyarakat (Wan Nor Azilawanie Tun Ismail, 

2014). Dalam Pendidikan Moral, amalan nilai murni merujuk kepada murid yang 

mempunyai amalan yang baik, mengikuti ajaran agama, mematuhi peraturan dan 

mengamalkan nilai-nilai murni masyarakat yang diajar dalam silibus Pendidikan Moral 

secara berterusan (konsisten) (Kementerian Pendidikan Malaysia, 2000). Penghasilan 

murid sedemikian perlu berlaku dalam domain pemikiran, tingkah laku dan perasaan. 

Menurut Lickona (1997) dan Abdul Rahman Aroff & L.H.Chang (1994), pemikiran 

moral membawa maksud murid yang dapat memahami nilai moral, mengenal pasti isu 

yang melibatkan moral, menimbang isu moral daripada perspektif orang lain dan 

menyelesaikan isu moral berdasarkan prinsip moral. Perasaan moral pula membawa 

maksud murid yang dapat menyedari dan menghormati perasaan dan kebajikan orang 

lain serta diri sendiri, dan mempunyai motivasi dan niat untuk bertindak. Manakala 

tingkah laku moral pula merujuk kepada murid yang mengamalkan nilai-nilai murni 

dalam kehidupan seharian secara konsisten.  

 

 

Dalam kajian ini, amalan nilai murni murid membawa maksud pengamalan nilai-nilai 

murni dalam kehidupan secara konsisten. Amalan nilai murni murid diukur melalui 

persepsi murid mengenai pemahaman dan penerimaan nilai-nilai murni masyarakat, 

mengenal pasti isu yang melibatkan nilai murni, menimbang isu nilai murni dari 

perspektif individu lain, menyelesaikan suatu situasi berdasarkan kepada prinsip moral, 

kesedaran murid menghormati perasaan orang lain dan diri sendiri, mempunyai niat dan 

motivasi untuk bertindak serta keupayaan murid dalam mengamalkan nilai-nilai murni 

masyarakat secara konsisten. 

 

 

1.9 Rumusan Perbincangan 

 

Bagi memajukan sistem pendidikan di Malaysia, pengajaran dan pembelajaran yang 

berkesan patut berlaku dalam setiap proses pengajaran di sekolah. Guru yang mengajar 

patut memiliki ciri-ciri guru berkualiti supaya pengajaran dan pembelajaran berkesan 

berjaya dilaksanakan. Sehubungan itu, tumpuan terhadap ciri-ciri guru yang berkualiti 

perlu diberi perhatian kerana ciri-ciri ini memainkan peranan penting dalam 

pembentukan murid yang berdisiplin serta meningkatkan profesionalisme guru. Atas 

faktor inilah, kualiti guru berpengalaman dijadikan sebagai fokus kajian ini. Tambahan 

pula, dalam konteks Pendidikan Moral, kajian dan penelitian yang melibatkan guru 

berpengalaman Pendidikan Moral terlalu sedikit. Sehubungan itu, pengkaji 

mengharapkan dapatan kajian dapat membantu pelbagai pihak seperti Kementerian 

Pelajaran Malaysia serta pihak pentadbiran dalam memberikan input yang bermanfaat, 

terutamanya dalam pengajaran dan pembelajaran Pendidikan Moral. 

